Cuors romontsch sursilvan
dils 12 entochen ils 25 da fenadur 2009 a Laax
Uonn astgein nus – il Cuors romontsch sursilvan – mirar anavos sin 40 onns d’activitad. Essend il cuors cun la pli liunga tradiziun astgein nus era esser in tec loschs da quei, tonpli che nus essan sesviluppai, s’innovai e carschi cuntinuadamein duront quels quater decennis. Cumpigliava tal all‘entschatta in sulet livel, purschin nus ussa otg, naven dad entscheviders tochen avanzai cun fetg bunas enconuschientschas. E dumbrava il Cuors igl onn 1969 rodund 20 participontas e participonts, dumbra el ils davos onns intragliauter 70. Era uonn dat ei novaziuns:

· in ulteriur livel

· pusseivladad da schar certificar tenor il rom da referenza europè definius dil Cussegl d‘Europa (livels A1, A2, B1, B2, C1, C2)

· nova repartiziun dallas lavurs sil livel strategic ed operativ (direcziun generala, menader operativ, organisaziun e secretariat)

Il Cuors romontsch ha cuntonschiu ina tala dimensiun che nus vegnin era uonn a realisar el en treis differentas localitads enteifer il vitg da Laax: Casa Caltgera (center dil cuors), CCM (Arena Alva), Sentupada.

Otg pedagogas e pedagogs specialisai ella filologia instrueschan sils differents livels. Al livel 8 instrueschan ulteriuramein aunc docents hospitonts cun prelecziuns e seminaris sin scalem universitar. Il Cuors romontsch sursilvan ei era adattaus per Romontschas e Romontschs che vulan perfecziunar lur lungatg-mumma.

Sper l’instrucziun dil di organisein nus in program accumpignont dalla sera che dat investa a nossa cultura e cultira. Nus envidein differentas referentas e differents referents indigens, mo era d’autrô. Era excursiuns ora ellas regiuns fan part da nossa intermediaziun culturala.

A caschun digl onn giubilar essan nus ultra da quei vid realisar treis purschidas da caracter retrospectiv che vegnan presentadas a caschun dil Cuors romontsch 2009:

· 40 onns – 40 albums (da fotografias)

· exposiziun 40 onns Cuors romontsch sursilvan ella gallaria d’art ella Arena Alva
· presentaziun electronica davart 40 onns Cuors romontsch sursilvan
La fiasta d’avertura ha liug dumengia, ils 12 da fenadur 2009 allas 15.00 uras ella Sentupada. Il cuors da duas jamnas finescha cun la tscheina e la sera finala venderdis, ils 24 da fenadur.

